
QISHLOQ XO‘JALIGI SOHASIDA MAHSULOTLAR 
INTENSIV RIVOJLANISHINI TA’MINLASH 
JARAYONLARI
Saburov Jumanazar Salievich

Annotatsiya: Ushbu maqolada qishloq xoʻjaligi mahsulotlarini yetishtirishning hozirgi holati va uning rivojlanishidagi 
mavjud muammolar tahlil qilingan. Shuningdek, zamonaviy texnologiyalarni joriy etish orqali qishloq xoʻjaligini yuksaltirish 
bo‘yicha asosiy chora-tadbirlar taklif etilgan. Oziq-ovqat xavfsizligini ta’minlashda agrar sohadagi islohotlar va davlat 
agrar siyosatining hududiy yo‘nalishlarini shakllantirishda davlat roli alohida ta’kidlangan.

Kalit soʻzlar: qishloq xoʻjaligi sohasi, agrar sektor, meva-sabzavotchilik, zamonaviy texnologiyalar, oziq-ovqat doʻkonlari, 
oziq-ovqat xavfsizligi, tarmoq xususiyatlari.

Abstract: The article analyzes the current state and development challenges of the agricultural sector. It proposes key 
measures to enhance agricultural productivity through the implementation of modern technologies. The article emphasizes 
the importance of strengthening the state's role in agrarian reforms to ensure food security and develop the regional 
dimensions of state agrarian policy.

Key words: agricultural sector, agrarian sector, fruit and vegetable farming, modern technologies, food retail, food security, 
sectoral characteristics.

Аннотация: В статье рассматриваются текущее состояние и проблемы развития сельского хозяйства. Предлагаются 
основные меры по повышению эффективности сельского хозяйства в условиях внедрения современных 
технологий. Подчёркивается необходимость усиления роли государства в аграрных преобразованиях, обеспечении 
продовольственной безопасности и разработке региональных аспектов государственной аграрной политики.

Ключевые слова: сельское хозяйство, аграрный сектор, плодоовощеводство, современные технологии, 
продуктовые магазины, продовольственная безопасность, особенности отрасли.

K I R I S H
Oʻzbekiston Respublikasi qishloq xoʻjaligi sohasida qishloq xoʻjaligi mahsulotlari majmuasi oʻzining 

samaradorligi va iqtisodiy ahamiyati bilan ajralib turadi. Bu holat, avvalo, mazkur sohaning mamlakat iqtisodiyotida 
tutgan salmoqli oʻrni, aholining oziq-ovqat mahsulotlariga boʻlgan ehtiyojini qondirishdagi roli, eksport salohiyatini 
oshirishga qoʻshayotgan hissasi, shuningdek, aholi bandligini ta’minlash kabi ko‘rsatkichlarda namoyon boʻladi.

Ijtimoiy-iqtisodiy jarayonlarni chuqur oʻrganish orqali hududlarning tarmoqlarga xos xususiyatlari hamda 
ularning rivojlanishidagi oʻziga xos jihatlarini aniqlash, yirik hududlar kesimida kompleks tahlil olib borishning 
aniqligini oshiradi. Mamlakatimizda qishloq xoʻjaligi tarmoqlari va ularning tarkibiy sohalarini rivojlantirish, 
samaradorligini oshirish masalalariga alohida e’tibor qaratilmoqda. Shu yo‘nalishda qabul qilinayotgan bir qator 
qonunlar, Prezident farmonlari, Vazirlar Mahkamasining qarorlari va boshqa me’yoriy-huquqiy hujjatlar soha 
rivojiga, xususan, tadbirkorlikni kengaytirishga ijobiy ta’sir ko‘rsatmoqda [1].

M A V Z U G A  O I D  A D A B I Y O T L A R  T A H L I L I
Qishloq xoʻjaligini rivojlantirish bilan bogʻliq muammolarni tadqiq etishning nazariy va uslubiy asoslari 

iqtisodiy fan taraqqiyotining klassik hamda neoklassik yoʻnalishlarida faoliyat yuritgan mashhur olimlar 
tomonidan ishlab chiqilgan. Jumladan, A. Smit, D. Rikardo va A. Marshall kabi iqtisodchilar o‘z asarlarida bozor 
hodisalari va iqtisodiy jarayonlarning ichki sabab-oqibat aloqalarini tahlil qilgan, kapitalistik jamiyatdagi agrar 
munosabatlarning rivojlanish bosqichlarini chuqur yoritganlar.

Xususan, A. Marshall va uning izdoshlari bozor mexanizmining ishlash tamoyillari, bozor kon’yunkturasining 
shakllanishi va rivojlanish jarayonlarini oʻrganishga katta hissa qoʻshgan. Jamiyat evolyusiyasi, uning tarixiy 
bosqichlarga boʻlinishi masalalari esa E. Toffler, D. Bell, V.A. Inozemtsev va J. Buchananlarning tadqiqotlarida 
keng yoritilgan.

Oʻzbekiston olimlari tomonidan ham qishloq xoʻjaligi tarmog‘ini rivojlantirish va uning samaradorligini 
oshirish borasida muhim ilmiy izlanishlar olib borilgan. Jumladan, R.X. Xusanov, V.V. Kim, A.A. Abdugʻaniev, 
Ch. Murodov, A. Abdurahimov, I. Ivatov, F.X. Nazarova, R. Xakimov, E.J. Yusupov va boshqa mutaxassislar 
tomonidan ushbu yoʻnalishda asosli ilmiy ishlanmalar yaratilgan.

Yuqorida keltirilgan fikr-mulohazalar ushbu mavzuning bir tomondan hanuz to‘liq yechim topmagan 
muammolari mavjudligini, ikkinchi tomondan esa mavzuning ilmiy va amaliy jihatdan dolzarb ekanligini 
ko‘rsatadi hamda ushbu yo‘nalishda chuqur ilmiy tadqiqot olib borish zaruriyatini asoslaydi.

T A D Q I Q O T  M E T O D O L O G I YA S I
Tadqiqot jarayonida tahlil va sintez, induksiya va deduksiya, statistik guruhlash, ekspert baholash, ilmiy 

abstraksiyalash, dinamika qatorlari, iqtisodiy indekslar, statistik jadval va grafiklar kabi usullardan keng 
foydalanildi.

Tadqiqotning obyekti sifatida respublikamizda qishloq xoʻjaligi mahsulotlarini intensiv usulda yetishtirishga 
ixtisoslashgan dehqon va fermer xoʻjaliklari faoliyati tanlandi.

Tadqiqotning maqsadi – mamlakatimiz va uning hududlarida qishloq xoʻjaligi mahsulotlarini yetishtirish 
jarayonlarini tahlil qilish, uning milliy iqtisodiyotga ta’sirini baholash hamda kelajakdagi rivojlanish yo‘nalishlari 
boʻyicha ilmiy takliflar va amaliy tavsiyalar ishlab chiqishdan iborat.

T A H L I L  V A  N A T I J A L A R
Aholini oziq-ovqat mahsulotlari bilan barqaror ta’minlash va mamlakatlarning oziq-ovqat xavfsizligini 

mustahkamlash muammolari bugungi kunda eng dolzarb masalalardan biriga aylanib bormoqda. Global oziq-
ovqat ta’minoti va ochlikni bartaraf etish muammolari doimo jahon hamjamiyati e’tibor markazida boʻlib kelgan.

Birlashgan Millatlar Tashkiloti 2015-yilda “Ochlikka barham berish, oziq-ovqat xavfsizligini mustahkamlash, 
ovqatlanish ratsionini yaxshilash va qishloq xoʻjaligining barqaror rivojlanishiga koʻmaklashish”ni 2030-yilgacha 
Barqaror rivojlanish maqsadlarining 2-maqsadi sifatida belgilagan.

So‘nggi yillarda qishloq xo‘jaligi mahsulotlari ishlab chiqarish hajmining ortib borayotganligi va aholi jon 
boshiga toʻgʻri keladigan oziq-ovqat mahsulotlari miqdorining doimiy o‘sib borayotgani ushbu sohada barqaror 
rivojlanish jarayoni shakllanayotganidan dalolat beradi.

Ayni paytda, er va suv resurslaridan samarali foydalanish, qishloq xoʻjaligi mahsulotlarini yetishtirishda 
intensiv va resurs tejamkor texnologiyalarni joriy etish, fermer xoʻjaliklarining moliyaviy barqarorligini ta’minlash 
va iqtisodiy samaradorligini oshirish orqali soha taraqqiyotini yangi bosqichga olib chiqish mumkin [7].

Taniqli sotsiolog A. Maslou tomonidan ishlab chiqilgan inson ehtiyojlari ierarxiyasining birinchi pogʻonasida 
– ya’ni uning asosida – insonning fiziologik (organik) ehtiyojlari joylashgani bejiz emas. Shu sababli har qanday 
zamonaviy davlatning ijtimoiy-iqtisodiy siyosatida aholi oziq-ovqat xavfsizligini ta’minlash markaziy oʻrinda 
turadi.

Kelajakda aholini zarur oziq-ovqat mahsulotlari bilan ta’minlash borasida qanday tub oʻzgarishlar va jiddiy 
muammolar yuzaga kelishi mumkinligini chamalash zarur.

Bugungi kunda Yer yuzida aholi soni yiliga 80 milliondan ortiqqa ko‘paymoqda. Mutaxassislarning fikriga 
koʻra, 2050-yilga borib sayyoramiz aholisi soni 10 milliard kishiga yaqinlashishi mumkin. Ayni paytda esa 1 
milliardga yaqin inson toʻyib ovqatlanish imkoniyatidan mahrum va ochlik muammosiga duch kelmoqda.

Muammoning ikkinchi va yanada murakkab tomoni shundaki, 2050-yilga kelib aholi daromadlarining 
oshishi natijasida oziq-ovqat mahsulotlariga boʻlgan talab keskin ortadi. Iqtisodiyotning inkor etib boʻlmaydigan 
obyekiv qonunlariga muvofiq, jamiyat rivojlangan sari aholining ehtiyojlari ham son jihatdan kengayib, sifat 
jihatdan takomillashib boradi.

Oʻzbekiston milliy iqtisodiyotini rivojlantirishning uzoq muddatga moʻljallangan strategiyasini ishlab 
chiqishda, uning sohalar va tarmoqlar boʻyicha tarkibiy tuzilishini shakllantirishda, kelajakda jahon aholisining, 
xususan Oʻzbekiston aholisining oziq-ovqat xavfsizligini ta’minlashda yuzaga chiqishi muqarrar boʻlgan 
muammolarni hisobga olgan holda yondashish – milliy iqtisodiyot yuksalishiga erishishning muhim sharti 
hisoblanadi.

Chunki, aynan qishloq xoʻjaligi sohasida ulkan salohiyatga ega boʻlgan Oʻzbekiston, kelajakda oziq-ovqat 
mahsulotlari boʻyicha xalqaro mehnat taqsimotida asosiy oʻyinchilardan biri sifatida faol ishtirok etishi, eng 
muhimi, bu sohani iqtisodiy yuksalishning raqobatda tengi yoʻq yoʻnalishiga aylantirishi mumkin.

Raqobat sharoitida meva-sabzavotchilik sohasini rivojlantirishda iqtisodiy-statistik tahlil alohida ahamiyat 
kasb etadi. Ayniqsa, yalpi hosilning oʻzgarishini aniqlash orqali o‘zgarishlarning sabablarini aniqlash, meva-
sabzavot mahsulotlarini yetishtirish ahvoliga ilmiy baho berish mumkin.

2021–2023-yillar davomida Qoraqalpogʻiston Respublikasida qishloq xoʻjaligi uchun ekiladigan jami 
maydon 76,1 ming gektar yoki 69,4 % ga, meva va rezavorlar maydoni 3,4 ming gektar (85,3 %) ga, sabzavot 
ekiladigan maydon esa 2,2 ming gektar (80,0 %) ga qisqargan. Shu bilan birga, tokzorlar maydoni 11,2 %, 
kartoshka ekiladigan maydon esa 11,1 % ga oshgan.

Respublikada meva-sabzavotchilikka ixtisoslashgan xoʻjaliklar faoliyatini takomillashtirish va ilgʻor 
innovatsiyalarni joriy etish orqali hududlarda ushbu soha bilan shugʻullanuvchi fermer xoʻjaliklari faoliyatining 
samaradorligini yanada oshirish mumkin [3, 4].

Oʻzbekistonning meva-sabzavotchilik va uzumchilik quyi majmuasi bir qator raqobat afzalliklariga ega. 
Jumladan:

tabiiy-iqlim sharoitlarining qulayligi;
yetishtirilayotgan mahsulotlarning yuqori sifat darajasi;
yuqori malakali, ammo arzon ishchi kuchining mavjudligi;
infratuzilmaning (transport kommunikatsiyasi, elektrlashtirish va h.k.) nisbatan rivojlanganligi [8].
Oʻzbekistonning meva-sabzavotchilik majmuasi mahsulotlari hududiy jihatdan yaqin bo‘lgan mamlakatlar 

bozorlarida raqobatbardoshlik darajasini oshirish bo‘yicha katta salohiyatga ega [6]. Qoraqalpogʻiston 
Respublikasida meva-sabzavotchilikka ixtisoslashgan fermer xo‘jaliklari faoliyati tahlili shuni ko‘rsatadiki, 
ushbu sohaning rivojlanishida ayrim salbiy jihatlar mavjud bo‘lib, ularni bartaraf etish bugungi kunning dolzarb 
vazifalaridan biri hisoblanadi.

Meva-sabzavot mahsulotlari eksportini rivojlantirishni iqtisodiy siyosatning ustuvor yo‘nalishlaridan biri 
sifatida ko‘rib chiqish zarur. Bu ayniqsa, ayrim tovar va xizmatlar eksporti qisqarayotgan sharoitda, kamayib 
borayotgan valyuta tushumlari oʻrnini to‘ldirish uchun muqobil manbani yaratishda muhim rol o‘ynaydi. Buning 
uchun quyidagi chora-tadbirlarni amalga oshirish maqsadga muvofiqdir:

mahsulot yetishtiruvchilar o‘rtasidagi iqtisodiy munosabatlarni yanada mustahkamlash;
mahsulotlarni qayta ishlash va xizmat ko‘rsatuvchi “kooperativ” sub’yektlarni tashkil etishni rag‘batlantirish;
eksportga yo‘naltirilgan mahsulotlar uchun mavsumiy imtiyozlar joriy etish;
ilg‘or texnologiyalarni import qilishni samarali tashkil etish;
mini-zavodlarni mintaqaviy rejalashtirish va o‘z vaqtida barpo etish;
imtiyozli kreditlar ajratishni yo‘lga qo‘yish.
Oʻzbekistonda meva-sabzavot mahsulotlarini yetishtirishda xo‘jaliklarni rivojlantirish, yerlarning meliorativ 

holatini yaxshilash, meva-sabzavot va tok seleksiyasini rivojlantirish, qayta ishlovchi korxonalarni modernizatsiya 
qilish zarur. Meva-sabzavot mahsulotlarini qayta ishlash va saqlash tizimini zamonaviy texnologiyalar bilan 
jihozlash, turli manbalar hisobiga investitsiyalarni jalb qilish mexanizmlarini yaratish lozim.

Shuningdek, bu mahsulotlar yetishtirish imkoniyatlarini yanada oshirishda:
investitsiyalar hajmini ko‘paytirish;
kooperatsiya tizimida tashkiliy-iqtisodiy mexanizmlarni joriy etish;
transport tizimi va savdo tarmoqlarining iqtisodiy-huquqiy asoslarini takomillashtirish – globallashuv davrida 

alohida ahamiyat kasb etadi.
Boshqa soha va tarmoqlarga nisbatan resurslar tanqisligi aniqroq sezilayotgan qishloq xo‘jaligida bu 

muammoni bartaraf etishning asosiy yo‘nalishlaridan biri – tarmoqni davlat tomonidan moliyalashtirish va 
qo‘llab-quvvatlash siyosatini takomillashtirishdir. Asosiy e’tibor tarmoqni subsidiya mexanizmlari orqali qo‘llab-
quvvatlash, ishlab chiqarish hajmini ko‘paytirish va resurslardan samarali foydalanish orqali mahsulotning 
bozordagi narxini pasaytirishga qaratilishi kerak.

Bunday siyosat:
mahsulot tannarxini pasaytiradi;
uning jahon bozoridagi raqobatbardoshligini oshiradi;
ishlab chiqarish rentabelligini yuqori darajaga olib chiqadi.
Ushbu jarayonni tartibga solishda muhim huquqiy asoslar mavjud bo‘lib, jumladan:
Oʻzbekiston Respublikasi Prezidentining 2020-yil 5-oktabrdagi PF-6079-sonli “Raqamli Oʻzbekiston – 

2030” strategiyasini tasdiqlash va uni samarali amalga oshirish chora-tadbirlari toʻgʻrisidagi farmoni;
2019-yil 23-oktabrdagi PF-5853-sonli *“Oʻzbekiston Respublikasi qishloq xoʻjaligini rivojlantirishning 

2020–2030-yillarga moʻljallangan strategiyasini tasdiqlash toʻgʻrisida”*gi farmoni;
2020-yil 28-apreldagi PQ-4699-sonli *“Raqamli iqtisodiyot va elektron hukumatni keng joriy etish chora-

tadbirlari toʻgʻrisida”*gi qarori;
Oʻzbekiston Respublikasi Vazirlar Mahkamasining 2020-yil 17-dekabrdagi 794-sonli *“Oʻzbekiston 

Respublikasi agrosanoat majmuasi va qishloq xoʻjaligida raqamlashtirish tizimini rivojlantirish chora-tadbirlari 
toʻgʻrisida”*gi qarori.

Mazkur hujjatlar mavjud yer, suv va boshqa tabiiy resurslardan oqilona foydalanish, agrar ishlab 
chiqarishni maksimal darajada avtomatlashtirish, hosildorlikni oshirish hamda mamlakat oziq-ovqat xavfsizligini 

ta’minlashga yo‘naltirilgan innovatsion g‘oyalar, ishlanmalar va texnologiyalarni keng joriy etish bo‘yicha aniq 
vazifalarni belgilab bergan.

Bugungi kunda rivojlangan mamlakatlarda qishloq xo‘jaligiga raqamli texnologiyalarga asoslangan “aqlli 
qishloq xo‘jaligi”ni joriy etish orqali “Qishloq xo‘jaligi 4.0” innovasion rivojlanish fazasiga kirib borilmoqda. Ishlab 
chiqarishga raqamlashtirilgan innovasion texnologiyalarni, xususan: keng tarmoqli internet, mobil aloqa, axborot 
texnologiyalari (axborot ma’lumotlari, sun’iy intellekt, avtomatlashtirilgan boshqarish platformasi), mashina va 
asbob-uskunalar (haydovchisiz boshqariladigan o‘ziyurar traktor va mashinalar, uchuvchisiz boshqariladigan 
dronlar, tamg‘a, kontroller, sensorli datchiklar, boshqarish elementlari) qo‘llash natijasida “Agrosanoat majmui 
boshqaruvida raqamlashtirilgan texnologiyalar”, “Aqlli dehqonchilik”, “Aqlli dala”, “Aqlli bog‘”, “Aqlli issiqxona”, 
“Aqlli ferma” kabi ilg‘or va samarali xo‘jalik yuritish usullari kirib kelmoqda.

Qishloq xo‘jaligi sohasiga raqamli texnologiyalarga asoslangan innovasion texnologiyalarni qo‘llash 
ko‘lami hozircha juda tor doirada bo‘lib, bu strategiya doirasida qo‘yilgan maqsad va vazifalarning nafaqat 
respublikamiz, balki dunyo miqyosida ham endigina kengayib borayotganligi va nisbatan yangiligi bois, zaruriy 
axborot manbalari va boshqa vositalarni olish imkoniyati cheklangan. Bundan tashqari, raqamli texnologiyalarni 
joriy etishda murakkab IT texnologiyalar, sun’iy intellekt vositalari hamda yuqori malakali mutaxassislardan 
foydalanishni talab etadi.

X U L O S A  V A  T A K L I F L A R
Yuqoridagi ma’lumotlardan kelib chiqib, Qoraqalpog‘iston Respublikasidagi meva-sabzavotchilikka 

ixtisoslashgan xo‘jaliklar faoliyatini yanada rivojlantirish maqsadida quyidagilarni taklif etamiz:
meva-sabzavotchilikka ixtisoslashgan fermer xo‘jaliklarining yangi texnika va texnologiyalar bilan 

ta’minlanishi uchun zaruriy moliyaviy yordam berishni kengaytirish;
agrofirmalar tomonidan mahsulotlarni saqlash joylarini yangilarini barpo etish;
tijorat banklaridan imtiyozli kreditlar liniyalarini mazkur soha vakillariga alohida ajratishni yo‘lga qo‘yish;
qishloq joylarida kichik tadbirkorlikni rivojlantirish hamda yangi ish o‘rinlarini tashkil etishga qaratilgan 

loyihalarni amalga oshirish;
meva-sabzavotchilik mahsulotlarini saqlash, qayta ishlashga yo‘naltirilgan loyihalarni rag‘batlantirish;
aholining mahsulotlarga bo‘lgan iste’moli, ularning narxlari, sotib olish hajmlari kabi ko‘rsatkichlarga doir 

axborotlar bazasini shakllantirish.

